
Alþingi ályktar að fela ríkisstjórninni að láta nú þegar hefja öflugar tilraunir með
hagnýtum veiðarfærum til að veiða síld þá, sem sannanlega er hér í Faxaflóa og
við Suðurland. Jafnframt verði gert út skip til þess að fylgjast með síldargöngunni
og til að gera nauðsynlegar sjávarathuganir vegna hennar.

Í þessu skyni heimilast ríkisstjórninni að verja fé úr ríkissjóði að svo miklu
leyti, sem það eigi er fyrir hendi í fiskimálasjóði, allt að tveim milljónum króna.
Framkvæmd veiðitilraunanna annist þrír menn eftir skipun ráðherra, einn til-
nefndur af Landssambandi ísl. útvegsmanna, annar af Alþýðusambandi íslands og
hinn þriðji án tilnefningar.

Greinargerð.

Svo sem kunnugt er hefur feikna síldarganga verið hér við Suðurland og þó
einkum í Faxaflóa í haust og vetur. Nokkrir bátar hafa stundað reknetaveiði og
margir aflað sæmilega. Hins vegar eru engir möguleikar á að hagnýta hina geysi-
legu síldargöngu, svo að verulegu haldi komi, með reknetum. Ekki er heldur lík-
legt, að venjuleg herpinótaveiði geti komið að gagni, því að oftast nær er svo óró-
legur sjór á síldarslóðunum, að hætt er við, að bátar og nætur verði fyrir tjóni
af þeim völdum. Einnig stendur síldin oft svo djúpt, að hún mundi varla nást í
herpinót með tíðkanlegum aðferðum.

Verður því að leita annarra ráða. Kemur þar ýmislegt til greina. Kunnugt er,
að ýmsar þjóðir nota mjög sterka ljóskastara við síldveiðar í myrkri til þess að fá
síldina upp í yfirborð sjávar. Suðurlandabúar, einkum Spánverjar, nota við fisk-
"eiðar á höfum úti tvö skip til að draga eina vörpu í sameiningu. Vera mætti, að
unnt væri að nota herpinót og dæla síldinni upp í skipin úr nótinni, til þess að
nótin ofreynist síður í sjávargangi. Enn hefur mönnum komið til hugar að nota
sterkar dælur í stað veiðarfæra. Vera má, að ýmislegt af þessu megi kallast hugar-
órar, hitt getur engum dulizt, að hin mikla síldarganga i Faxaflóa er gullnáma, sem
við íslendingar höfum ekki ráð á að láta lítt notaða ár eftir ár. Og reynslan hefur
sýnt, að tilviljun ein ræður því, hvort síldin kemur inn á sundin eða firðína, svo
að unnt sé að veiða hana þar. Við verðum því að finna leið til þess að veiða hana
á hafi úti eins og annan fisk. Þá er og nauðsynlegt að fylgjast með síldargöngunni,
hvaðan hún kemur og hvert hún fer. Dýptarmælar skipa og reknet koma þar að
góðu haldi. Einnig má geta þess, að erlendar þjóðir nota tæki, er gerir svipað gagn
og Radar, til að finna þéttar fiskitorfur. Hefur það þann kost umfram dýptarmæli
að mæla út frá skipinu í allt að 10 mílna fjarlægð. Jafnframt verður að láta fara
fram reglulegar sjávarathuganir, svo sem mæla sjávarhita, athuga sjávarseltu og
önnur lífsskilyrði, er síIdin býr við og áhrif geta haft á gönguna. Hið síðastnefnda
mundi að sjálfsögðu verða framkvæmt af fiskideild Atvinnudeildar háskólans.

Af hálfu hins opinbera munu hafa verið gerðar nokkrar tilraunir í þá átt, sem
hér er lagt til, bæði að fylgjast með síldargöngunni og lítils háttar tilraun með nýja
gerð veiðarfæra, en eigi borið árangur, enda hvort tveggja í smáum stíl. Mun þar
nokkru valda, að Alþingi hefur eigi heimilað fé til þessa og fiskimálasjóður eigi
haft mikið til umráða. Einstaklingum mun einnig um megn að ráða fram úr þessu
máli. Þegar þessa er gætt og svo hins, að hér er um veiðimöguleika að ræða, sem
nema mundu fé því, er þyrfti til að rétta við þjóðarbúskapinn, er eigi annað fyrir
hendi en Alþingi heimili ríkisstjórninni nægilegt fé til framkvæmda, en þar eð mál
þetta, að áliti tillögumanna, þolir ekki að biða afgreiðslu fjárlaga, er lagt til, að
heimild verði að þessu sinni gefin i þál.-formi. Með samþykkt tillögunnar væri að
áliti f.lm. gerð tilraun til að leysa þann þátt fiskirannsóknanna, sem gæti gefið
okkur með skjótum hætti stórkostlegt fé og atvinnu í aðra hönd, eins og sakir
standa, og jafnframt vakið menn til umhugsunar um hina miklu vanrækslu, sem
þing og stjórn sýna á sviði fiskirannsóknanna.


